
 � Tarixin müxtəlif dövrlərində mükəmməl dövlətçilik 

təcrübəsi olan, son 70 ili başqa bir dövlətin tərkibində yaşamaq  
məcburiyyətində qalan, SSRİ-nin çökməsindən  sonra dövlət 
müstəqilliyini bərpa edən Azərbaycan xalqına, şübhəsiz,  bu 
azadlıq sevincini çox görən qüvvələr də var  idi. Ona görə də bəzi 
dairələr gah ərazilərimizin işğalına, gah müstəqilliyimizin qarantı 
olan ulu öndər Heydər Əliyevin fiziki cəhətdən yox edilməsinə, 
gah da dövlət çevrilişinə cəhd edərək, müstəqilliyimizin əldən 
getməsinə çalışırdılar. Ancaq biz Heydər Əliyevin siyasi 
müdrikliyi, sarsılmaz iradəsi  və xalqımızın qətiyyəti ilə həmin 
planların hamısının iflasa uğramasına nail olduq. 

Milli dövlətçiliyimizin növbəti dəfə 
əldən getməsinə çalışanlar öz  mənfur 
planlarından birini  də 1995-ci il martın 
13-dən etibarən həyata keçirməyə baş-
lamışdılar. Dövlət başçımızın qətiyyətli 
addımları və xalqın onu elliklə 
dəstəkləməsi nəticəsində həmin çirkin 
oyun martın 17-də iflasa uğradı. İflas-
dan cəmi 5 gün sonra – martın 22-də 
toplaşan Azərbaycan Respublikası Milli 
Məclisi xaricdə hazırlanan və icrasına 
nəzarət edilən həmin hadisələrin ən incə 
məqamlarına qədər müzakirəsindən 
sonra  müvafiq qərar qəbul etdi. Orada 
qeyd edilirdi ki,  müstəqillik qazan-
dıqdan sonra Azərbaycan xalqı çox 
əzab-əziyyətlə qarşılaşmış, torpaqları-
nın işğalçılardan azad edilməsi, ərazi 
bütövlüyünün təmin olunması uğrunda 
mübarizədə çoxlu qurbanlar vermiş, 
məhrumiyyətlərə düçar olmuş, çətinliklə 
qazandığı müstəqilliyin müdafiəsində 
mətanətlə dayanmışdır.

Lakin xalqın inamından istifadə 
edib hakimiyyəti ələ almış Azərbaycan 
Xalq Cəbhəsinin səriştəsiz, baca-
rıqsız və dayaz siyasəti bir tərəfdən 
ictimaiyyətin dərin etirazına səbəb 
olmuş, digər tərəfdən bu gün də həll 
edilməsi çətin olan çoxlu problem 
yaratmışdır. Bunun nəticəsində xaricdən 
dəstək alan mənfur qüvvələr vaxtaşırı 
fəallaşmış, siyasi hakimiyyəti qanunsuz 
yolla ələ almaq iddiasına düşmüşlər. 
Həmin qüvvələrlə üzləşən, ölkəni idarə 
etməkdə acizlik çəkən və xalqın inamını 

itirən AXC rəhbərliyi 1993-cü ilin iyu-
nunda hakimiyyətdən getməli oldu.

Belə  vəziyyətdə dövlətçiliyinin 
itirilməsi təhlükəsi qarşısında qalmış 
Azərbaycan xalqı zəngin idarəetmə  
təcrübəsinə və siyasi nüfuza malik olan 
Heydər  Əliyevin ölkə  rəhbərliyinə 
qayıtmasını  tələb etdi. Heydər Əliyev 
xalqın təkidi ilə rəhbərliyə qayıtdı 
və respublikada yaranmış son dərəcə 
gərgin vəziyyətin normallaşdırılma-
sı və sabitləşdirilməsi üçün sağlam 
qüvvələrin köməyi ilə qardaş qırğınının, 
Azərbaycan dövlətinin parçalanması-
nın qarşısını aldı, milli birliyə aparan 
siyasət xəttini həyata keçirməyə başladı, 
demokratik yolla, alternativ əsasla 
Azərbaycan Respublikasının dövlət 
başçısı -- prezidenti seçildi. Azərbaycan 

cəmiyyəti demokratik inkişaf yolunda 
bir addım da irəlilədi və möhkəmləndi.

Xalqın möhtəşəm iradəsi əsasında 
Azərbaycan Respublikası dünya bir-
liyinin tamhüquqlu üzvü kimi ardıcıl 
daxili və xarici siyasət aparmağa başladı. 
Yüksək hərbi intizama və döyüş hazırlı-
ğına əsaslanan nizami ordunun yara-
dılmasına başlanıldı. Ordu quruculuğu 
üçün xüsusi əhəmiyyətə malik parlament 
nəzarətini, səlahiyyətlərin dəqiq bölgüsü-
nü, Silahlı Qüvvələrin təyinatını, statusu-
nu təsbit edən Azərbaycan Respublikası 
qanunları qəbul edildi.

1993-cü ilin axırlarında – 1994-cü 
ilin əvvəllərində erməni işğalçılarına 
qarşı mübarizədə ilk hərbi uğurlar 
qazanıldı. Mənfur daxili və onları 
dəstəkləyən xarici qüvvələrin təsirinə 
baxmayaraq geriləmənin qarşısı alındı. 
Cəmiyyət həyatının bütün sahələrində 
yeni münasibətlərə yol açmaq, islahat-
ların əsaslarını yaratmaq üçün tədbirlər 
görüldü.

Azərbaycan Respublikasının 
müstəqillik zəminində ardıcıl, taraz-
laşdırılmış xarici siyasəti nəticəsində 
dövlətimizin beynəlxalq nüfuzu daha da 
yüksəldi. Xarici dövlətlərin, iri maliyyə, 
biznes təşkilatlarının Azərbaycan 
Respublikası ilə bərabər əsaslarla, 
mənafelərin qarşılıqlı  gözlənilməsi  ilə 
əməkdaşlıq meyilləri gücləndi. 1994-cü 

il sentyabrın 20-də Xəzər dənizinin 
Azərbaycan sektorunda “Azəri”, 
“Çıraq” yataqlarının və “Günəşli” 
yatağının dərinlikdə yerləşən hissəsinin 
birgə işlənməsi və neft hasilatının pay 
bölgüsü haqqında Azərbaycan Respub-
likasının Dövlət Neft Şirkəti ilə xarici 
şirkətlər arasında “Əsrin müqaviləsi” 
imzalandı. 

Həmin sazişin Azərbaycan 
cəmiyyətinin inkişafına, iqtisadiyyatın 
dirçəlməsinə, Azərbaycan Respub-
likasının beynəlxalq mövqeyinin 
möhkəmlənməsinə, xalqın vəziyyətinin 

yaxşılaşmasına, Ermənistan tərəfindən 
işğal edilmiş torpaqların azad olunma-
sına real təsirindən xoflanan cinayətkar 
ünsürlər, xarici hərbi-sənaye marağını 
güdən və Azərbaycanın  müstəqilliyini 
öz çirkin məqsədlərinə qurban verməyə 
hazır olan, respublikamızı  başqa 
dövlətlərin himayəsində görmək, 
hətta onu quberniyalara belə bölmək 
istəyən qüvvələr dərhal təşvişə düşdülər 
və məkrli planlar həyata keçirməyə 
başladılar. Xüsusilə ağır cinayətlər 
üstündə məhkəmə istintaqı altında olan 
sabiq müdafiə naziri Rəhim Qazıye-
vi, sabiq müdafiə nazirinin müavini 
Baba Nəzərlini, Əlikram Hümbətovu, 
Arif Paşayevi Milli Təhlükəsizlik 
Nazirliyinin istintaq təcridxanasından, 
ölüm cəzasına məhkum olunmuş 

digər şəxsləri həbsxanadan qaçırdı-
lar, yüksək dövlət vəzifəli şəxslər 
barədə terror aktları həyata keçirdilər. 
Cəmiyyətdə gərginliyə nail olduqdan 
sonra Azərbaycan dövlətçiliyinə daha 
ağır zərbə vurmaqla, qanunsuz yolla zo-
rakılıq tətbiq etməklə, xalqın iradəsinə 
zidd surətdə siyasi hakimiyyəti ələ 
keçirməyə cəhd göstərdilər.

Bununla yanaşı, Rövşən Cavadov 
qardaşı, Bakı şəhəri Xətai rayonunun 
sabiq prokuroru Mahir Cavadov-
la birlikdə tabeliyində olan xüsusi 
təyinatlı polis dəstəsinin (XTPD) 

şəxsi heyətini, döyüş texnikasını 
və bazasını nəzarətində saxlayaraq  
onlardan qeyri-qanuni surətdə istifadə 
edib, tamahkar niyyətlərini həyata 
keçirməkdə vasitəyə çevirirdilər. Bütün 
bunlar dövlət orqanlarının normal işini 
pozur, onların nüfuzuna xələl gətirir, 
əhalini qorxuya salırdı. Həmin qüvvələr 
birləşərək hakimiyyətə qarşı sui-qəsd 
törətməyə, qanuni hakimiyyəti sarsıt-
mağa və devirməyə çalışırdılar. Dövlət 
rəhbərliyinin milli birlik, vəziyyətin 
nizamlanması üçün atdığı addımlar, 
gördüyü tədbirlər, həmin qüvvələri 
müəyyən qədər cilovlasa da, onlar 
əvvəlcədən düşünülmüş məkrli planla-
rından əl çəkə bilmədilər.

Ümummilli lider Heydər Əliyev 
yaranmış vəziyyətin ciddiliyini nəzərə 

alaraq, 1995-ci il martın 15-də televi-
ziya və radio ilə xalqa müraciət etdi: 
“Mən bütün Azərbaycan xalqını milli 
birliyə, milli həmrəyliyə dəvət edirəm. 
Əminəm ki, mənim səsimə milyonlar-
la adam səs verəcəkdir. Mən əminəm 
ki, xalq Azərbaycan dövlətçiliyini, 
Azərbaycan Prezidentini müdafiə 
edəcəkdir”. Bu, doğrudan da belə oldu. 
Böyük rəhbərin çağırışı milyonlarla 
azərbaycanlının ayağa qalxmasına 
səbəb oldu və xalqın möhtəşəm dəstəyi 
ilə milli dövlətçiliyimiz xilas edildi. 

Bu, tarixi faktdır ki, 1995-ci ilin 

mart hadisələri milli dövlətçiliyimiz 
üçün ciddi təhlükə idi.  Ona görə də 
həmin günlərdə dünyanın aparıcı 
ölkələri çox ciddi narahatlıq ifadə olu-
nan bəyanatlarla çıxış edirdilər. Həmin 
bəyanatlardan bir neçəsinə diqqət 
çəkmək istərdik.

Amerika Birləşmiş Ştatları Dövlət 
Departamentinin 16 mart 1995-ci il 
tarixli bəyanatında Cavadov qardaş-
larının törətdiyi əməllərdən narahatlıq 
ifadə olunur və deyilirdi: "Bu hadisələr 
regiondakı sülh və sabitliyə təhlükə 
yaradır. Biz bu böhrana cəlb olunmuş 
bütün tərəflərə müraciət edib onları 
təmkinli olmağa və vəziyyəti sülh yolu 
ilə həll etməyə çağırırıq".

Başqa bir bəyanata diqqət yetirək. 

Rusiya Federasiyası Dövlət Duma-
sının bir qrup deputatının  1995-ci il 
martın 16-da Azərbaycanda yaşanan 
mart hadisələri ilə bağlı bəyanatında 
deyilirdi: “Qanuni yolla seçilmiş pre-
zidentin və parlamentin yeritdiyi siyasi 
xətt təhlükə qarşısındadır... Azərbaycan 
Respublikasındakı hadisələr nəinki 
Qarabağ probleminin həlli, qeyri-in-
sani şəraitdə yaşayan bir milyondan 
artıq qaçqın və köçkünün taleyi üçün 
ən mənfi nəticələr verə bilər, həm də 
Rusiya ilə Azərbaycan arasındakı siyasi 
və iqtisadi əlaqələrə və bütövlükdə 
regionun taleyinə təsir göstərər… 
Təmsil etdiyimiz parlamentin adından 
Azərbaycan rəhbərliyinin fəaliyyətini 
tam dəstəkləyirik".

Azərbaycana məktub ünvanlayan 
Türkiyə Prezidenti Süleyman Dəmirəl 
yazırdı: "Azərbaycanda həftənin 
əvvəlindən bəri sabitliyin pozulması-
na yönəlmiş cəhdlərin martın 17-- də 
qarşısının alınması xəbərindən məmnun 
oldum. Bu böhrandan qardaş qanı axı-
dılmasına yol verilmədən çıxılması ən 
böyük diləyimiz idi".

Azərbaycanda yaşanan mart 
hadisələrinin beynəlxalq aləmdəki əks-
sədası barədə daha geniş təsəvvür yarat-
maq üçün ən mötəbər mənbə həmin il 
martın 17-də Prezident Heydər Əliyevin 
yanında keçirilmiş müşavirənin materi-
alları idi. Müşavirədə geniş çıxış edən 
ulu öndər demişdi: "Mən hesab edirəm 
ki, bu gün biz irəliyə daha inamla, 
nikbinliklə baxa bilərik. Qarşımızda-
kı planların həyata keçirilməsi üçün 
daha sərbəst fəaliyyət göstərə bilərik 
və əminəm ki, bizim gələcəyə doğru 
yolumuz uğurlu olacaqdır".

Bəli, bizim gələcəyə doğru uza-
nan yolumuz uğurlu oldu və bu gün 
dünya ictimaiyyəti bizim möhtəşəm 
nailiyyətlərimizi səmimi şəkildə, 
səxavətlə və ürək açıqlığı ilə etiraf edir.

İttifaq MİRZƏBƏYLİ, 
 "Xalq qəzeti"

Mart hadisələri: Azərbaycan 
dövlətçiliyinin böyük qələbəsi 

Bakıda Azərbaycan, Gürcüstan, İran və Türkiyə xarici 
işlər nazirlərinin birinci dördtərəfli görüşü keçirilib

Görüşdə Bakı Bəyannaməsi qəbul edilib
 � Martın 15-də Bakıda Azərbaycanın xarici işlər naziri Elmar 

Məmmədyarovun, Gürcüstanın Baş nazirinin müavini, xarici işlər 
naziri Mixeil Canelidzenin, İranın xarici işlər naziri Məhəmməd Cavad 
Zərifin və Türkiyənin xarici işlər naziri Mövlud Çavuşoğlunun iştirakı 
ilə Azərbaycan-Gürcüstan-İran-Türkiyə xarici işlər nazirlərinin birinci 
dördtərəfli görüşü keçirilib. 

AZƏRTAC xəbər verir ki, nazirlər 
regionda sülhün, sabitliyin, rifahın 
möhkəmlənməsinə xidmət edəcək dərin 
tarixi köklərə və mədəni əlaqələrə əsaslanan 
dörd ölkənin xalqları arasında həmrəylik və 
əməkdaşlığı daha da gücləndirməklə bağlı 
sadiqliklərini bildiriblər. Ölkələr arasında 
əməkdaşlığın yüksəlməsindən məmnunluq 
ifadə olunub, tərəfdaşlıq, mehriban qonşu-
luq, qarşılıqlı hörmət və etimada əsaslanan 
əməkdaşlığın daha da inkişaf etdirilməsində 
güclü öhdəliklərini qeyd ediblər. Bundan 
başqa, nazirlər regional sülh və sabitliyin 
möhkəmlənməsində ortaq maraqlarını 
vurğulayıb və bu kontekstdə dövlətlərin 
suverenliyi, ərazi bütövlüyü və beynəlxalq 

səviyyədə tanınmış sərhədlərinin toxunul-
mazlığına qarşılıqlı hörmət, o cümlədən 
regionda bütün münaqişələrin sülh yolu ilə 
həlli kimi beynəlxalq hüquq prinsiplərinə 
sadiqliklərini vurğulayıblar. Dörd ölkənin 
xalqlarının rifahının təmin edilməsi 
məqsədilə bütün mümkün sahələrdə 
dördtərəfli əməkdaşlığın araşdırılma-
sı və genişləndirilməsi ilə bağlı razılıq 
əldə olunub. Regional və beynəlxalq 
təhlükəsizlik və sabitliyin möhkəmlənməsi 
məqsədilə müxtəlif səviyyə və platforma-
larda, beynəlxalq və regional təşkilatlar 
çərçivəsində ümumi maraq kəsb edən 
regional və qlobal məsələlərlə bağlı 
məsləhətləşmələrin əhəmiyyəti vurğulanıb. 

Nazirlər enerji, nəqliyyat, bank-
çılıq, telekommunikasiya, sənaye, 
kənd təsərrüfatı, turizm və ətraf mühit 
sahələrində birgə layihə və proqramları icra 
etməklə investisiyalar və ticarətin təşviqi 
məqsədilə mövcud potensialdan istifadə 
etmək, eləcə də əməkdaşlığın təşviqini 
dəstəkləməklə bağlı iqtisadi-ticari əlaqələrin 
möhkəmləndirilməsi barədə razılığa 
gəliblər. Milli nəqliyyat infrastrukturunun 
beynəlxalq nəqliyyat infrastrukturuna inteq-
rasiya edilməsi məqsədilə coğrafi cəhətdən 
beynəlxalq tranzit dəhlizlərində əlverişli 
mövqe tutmuş dörd ölkənin tranzit poten-
sialının artırılması ilə bağlı əhəmiyyətli 
addımların atıldığı vurğulanıb. Nəqliyyat 
infrastrukturunun inkişaf etdirilməsi və 
Bakı-Tbilisi-Qars dəmir yoluna birləşməklə 
Rəşt-Astara vasitəsilə İran körfəzindəki 
Çabahar və Bəndər-Abbas kimi İran 
limanlarından başlamaqla “Cənub-Qərb” 
marşrutunda dörd ölkənin tranzit poten-
sialının artırılması ilə bağlı əməkdaşlığın 
daha da möhkəmlənməsinin vacibliyi qeyd 
edilib. Mülki aviasiya sahəsində yüksək 
potensiala nail olmaq üçün əməkdaşlığın 
gücləndirilməsinin, eləcə də dörd ölkənin 
coğrafi üstünlüklərindən daha da faydalan-
mağın əhəmiyyəti vurğulanıb. 

Görüşdə qlobal və regional iqtisa-
di təşkilatlar çərçivəsində əməkdaşlıq 
edilməsinin vacibliyi qeyd olunub. 2015-ci 
ilin sentyabr ayında Birləşmiş Millətlər 
Təşkilatı tərəfindən qəbul edilən 2030-
cu il üzrə davamlı inkişaf gündəliyinin 
müvafiq məqsədlərinə nail olmaq naminə 
ətraf mühitin pozulmasının azaldılması 
və qarşısının alınması üçün əməkdaşlığın 
gücləndirilməsinin əhəmiyyəti bildirilib. 
Beynəlxalq və ya regional təşkilatlarda 
dörd ölkənin namizədliyinin müsbət 
mənada qiymətləndirilməsi razılaşdırılıb 

və bu mənada “Ekspo 2025” Ümumdünya 
Sərgisinə ev sahibliyi edilməsi ilə bağlı 
Bakı şəhərinin namizədliyi alqışlanıb. 
Bakı şəhərinin 2021-ci ildə Dünya Bankı 
Qrupunun və Beynəlxalq Maliyyə Fondu-
nun İdarəetmə Şurasının illik görüşlərinə ev 
sahibliyi edilməsi ilə bağlı namizəd şəhər 
olduğu nəzərə alınıb.   

Nazirlər terrorizm, zorakı ekstre-
mizm və separatizmin bütün forma və 
təzahürlərinə, transmilli mütəşəkkil 
cinayətkarlıq, narkotik maddələrin və 
onların prekursorlarının qeyri-qanuni 
dövriyyəsi, silah, insan alveri, mədəni və 
tarixi irsə qarşı cinayətlər, kibercinayətlər 
və miqrant qaçaqçılığına qarşı mübarizədə 
əməkdaşlığın gücləndirilməsinə qəti 
sadiqliklərini bir daha bəyan ediblər. 
Həmçinin ölkələr arasında insanlararası 
təmasları daha da genişləndirmək məqsədilə 
mədəniyyət, təhsil, səhiyyə, gənclərin 
mübadiləsi, turizm və idman sahələrində 
əməkdaşlığın əhəmiyyətini vurğulayıb və 
bu sahələrdə birgə layihə və tədbirlərin 
təşəbbüskarı olmağa və təşviqinə hazır 
olduqlarını ifadə ediblər. 

Görüşdə ümumi maraq kəsb edən 
sahələrdə dördtərəfli sahəvi əməkdaşlığa 
dair fəaliyyət planının hazırlanmasının 
vacibliyi vurğulanıb. Dördtərəfli format-
da müntəzəm görüşlərin keçirilməsinin 
əhəmiyyəti bir daha qeyd olunub.

Görüşdən sonra nazirlər birgə mətbuat 
konfransı keçiriblər. 

Xatırladaq ki, 2017-ci il sentyab-
rın 6-da Bakı şəhərində Azərbaycan-
Gürcüstan-Türkiyə xarici işlər nazirlərinin 
altıncı üçtərəfli görüşü, dekabrın 20-də 
isə Azərbaycan-İran–Türkiyə xarici işlər 
nazirlərinin beşinci üçtərəfli görüşü keçi-
rilib. 

Bakıdakı Dədə Qorqud parkında Novruz bayramı 
ilə əlaqədar ağacəkmə aksiyası keçirilib

 � Martın 15-də “ADA” Universitetində bu 
ali təhsil ocağının və “Coca-Cola” şirkətinin birgə 
təşkilatçılığı ilə VI Bahar Gənclik Festivalı keçirilib.

AZƏRTAC xəbər verir ki, 
əvvəlcə “ADA” Universitetinin 
rektoru Hafiz Paşayev, univer-
sitetin tələbələri və müəllimləri, 
eləcə də “Coca-Cola“ şirkətinin 
əməkdaşları Dədə Qorqud parkın-
da şam ağacları əkiblər. Bu aksiya 
“Coca-Cola” Fondu, “ADA” 
Universitetinin Xəzər Enerji və 
Ətraf Mühit Mərkəzi, Ekologiya 
və Təbii Sərvətlər Nazirliyinin 
birgə həyata keçirdiyi “Ağac əkək, 
təbiətə töhfə verək” layihəsinin bir 
hissəsidir.

Tədbir iştirakçılarını qar-
şıdan gələn Novruz bayramı 
münasibətilə təbrik edən Xəzər 
Enerji və Ətraf Mühit Mərkəzinin 
direktoru Elnur Soltanov deyib: 
“Coca-Cola” şirkəti ilə ölkəmizi 
gözəlləşdirmək istiqamətində 
başladığımız bu əməkdaşlıq 
artıq 50 min ağacın əkilməsi ilə 
nəticələnib. Ağacların əsasən El-
dar şamı və zeytun ağacları olması 
təsadüfi seçim deyil. Çünki hər 
iki ağac həmişəyaşıl, uzunömürlü, 

estetik, eləcə də su ehtiyatlarını 
qənaətlə istifadə edən, Azərbaycan 
iqliminə uyğun bitkidir. Ağacları 
əkməklə kifayətlənmirik, həm 
də böyüdür və yaşadırıq. Çünki 
ağac əkənlər çoxdur, amma onlara 
baxanlar və qoruyanlar azdır”.

“Coca-Cola” şirkətinin 
Qafqaz və Mərkəzi Asiya üzrə 
kommunikasiya meneceri Elşad 
Fərzəliyev təmsil etdiyi qurumun 
Azərbaycanda ətraf mühitin inki-
şafına verdiyi prioritetdən danışıb. 
O deyib: “Sosial məsuliyyətli bir 
şirkət kimi “Coca-Cola” fəaliyyət 
göstərdiyi ölkələrin inkişafı üçün 
hər zaman müəyyən işlər görür. 
Artıq dörd ildir ki, “Coca-Cola” 
Fondu və “ADA” Universiteti 
Azərbaycanın yaşıllaşdırılması 
üçün əməkdaşlıq edir və bunun 
nəticəsi olaraq 50 min ağacın 
əkilməsi bizə xüsusi qürur hissi 
verir. Bu əməkdaşlıq “Coca-Co-
la” və “ADA” Universitetinin 
ölkəmizin təbiətinə töhfəsidir”.

Bildirilib ki, layihə 

çərçivəsində Ələt, Siyəzən, Şıxov 
və Pirəkəşkül də daxil olmaqla, 
55 hektara yaxın boş ərazidə bu 
günədək 50 min çinar, zeytun 
və şam ağacı əkilib. Əvvəllər bu 
ərazilərin əksər hissəsi yarımsəhra 
olub. Hazırkı vəziyyətdə isə 
böyümüş şam və zeytun ağacları 
atmosferi oksigenlə zənginləşdirir, 
bütövlükdə ekosistemin inkişafına 

fayda verir. Ağaclar əkildikdən 
sonra da onların düzgün suvarıl-
ması və uzunömürlü olması üçün 
ərazilər daim nəzarətdə saxlanılır.

Tədbir VI Bahar Gənclik 
Festivalı ilə davam etdirilib.

Festival sərgi, konsert, milli 
geyimlər, Azərbaycanın müxtəlif 
xalça məktəblərinin nümunələri, 
ləziz bayram mətbəxinin şirniy-

yatları, tonqaldan atlanma və bu 
kimi ilaxır çərşənbə axşamının 
özünəməxsus adət-ənənələrinin 
nümayişi ilə davam edib, 
universitetdə əsl bayram ab-havası 
yaradıb. Əyləncəli bayram proq-
ramında “ADA” Universitetinin 
tələbələri, tanınmış pop və milli 
musiqi ifaçıları çıxış ediblər. 

Fövqəladə hallar naziri Salyanda 
vətəndaşların müraciətlərini dinləyib

 � Azərbaycan Respublikasının Prezidenti İlham Əliyevin tapşırıq və tövsiyələrinə 
əsasən, mərkəzi icra hakimiyyəti orqanları rəhbərlərinin bölgələrdə vətəndaşların qəbulu 
cədvəlinə uyğun olaraq, fövqəladə hallar naziri Kəmaləddin Heydərov martın 15-də 
nazirliyin Salyandakı Muğan Regional Mərkəzində vətəndaşları qəbul edib.

AZƏRTAC-ın bölgə müxbiri xəbər verir ki, 
nazirliyin müvafiq icra strukturu rəhbərlərinin də 
iştirak etdikləri qəbulda Şirvan şəhər, Salyan, Neft-
çala və Biləsuvar rayonlarının sakinlərinin və həmin 
rayonlarda məskunlaşmış məcburi köçkünlərin 
müraciətlərinə baxılıb.

Fövqəladə hallar naziri tərəfindən qəbul 
edilən 16 vətəndaşın müraciətlərinin bir çoxu 

yerindəcə öz həllini tapıb, bir sıra məsələlərlə bağlı 
qanunvericiliyə uyğun dərhal zəruri tədbirlərin 
görülməsi barədə aidiyyəti strukturların rəhbərlərinə 
tapşırıqlar verilib. 

Bundan başqa, kadr məsələləri ilə bağlı 90, 
digər məsələlərlə bağlı müraciət etmiş 20 vətəndaş 
nazir müavinləri və nazirliyin müvafiq baş idarə və 
qurum rəhbərliyi tərəfindən qəbul olunub.

Azərbaycan-İran Dövlət Komissiyasının 
12-ci iclasının yekunlarına dair 

Anlaşma Memorandumu imzalanıb
 � Martın 14-də 

Tehranda Azərbaycan 
Respublikası ilə İran 
İslam Respublikası 
arasında iqtisadi, ticarət 
və humanitar sahələrdə 
əməkdaşlıq üzrə Dövlət 
Komissiyasının 12-ci 
iclasının yekunlarına dair 
Anlaşma Memorandumu 
imzalanıb.

Sənədi Dövlət Komissiya-
sının həmsədrləri - Azərbaycan 
Respublikasının iqtisadiyyat nazi-
ri Şahin Mustafayev və İran İslam 
Respublikasının iqtisadi işlər və 
maliyyə naziri Məsud Kərbasian 
imzalayıblar.

Anlaşma Memorandumunda 
iqtisadiyyat, ticarət, sahibkarlıq, 
sənaye, kənd təsərrüfatı, bankçı-
lıq, nəqliyyat, rabitə və yüksək 
texnologiyalar, energetika, göm-

rük və sərhəd, su və ətraf mühit, 
idman və gənclər, elm və təhsil, 
səhiyyə, mədəniyyət və turizm 
və s. sahələr üzrə əməkdaşlığın 
genişləndirilməsi nəzərdə tutulur.

Sənəddə Azərbaycan və 
İran arasında ikitərəfli əlaqələrin 
ölkələrin ərazi bütövlüyü və 
suverenliyinə hörmət prinsipləri 
daxil olmaqla, beynəlxalq 
hüququn fundamental norma 
və prinsiplərinə əsaslandığı bir 

daha vurğulanıb, hər iki ölkənin 
fiziki və hüquqi şəxslərinin 
fəaliyyətlərini bu prinsiplərə və 
milli qanunvericiliyə uyğun ola-
raq təmin etməsi əksini tapıb. 

Rabil KƏTANOV 
AZƏRTAC-ın xüsusi 

müxbiri

Tehran

Ermənistan silahlı qüvvələrinin bölmələri 
atəşkəs rejimini 96 dəfə pozub

 � Ermənistan silahlı qüvvələrinin bölmələri cəbhənin müxtəlif istiqamətlərində 
sutka ərzində atəşkəs rejimini 96 dəfə pozub.

Müdafiə Nazirliyinin mətbuat xidmətindən 
AZƏRTAC-a bildiriblər ki, Ermənistanın Berd ra-
yonunun Mosesqex kəndində yerləşən mövqelərdən 
Tovuz rayonunun Ağdam kəndində və Krasnoselsk 
rayonu ərazisindəki adsız yüksəkliklərdə yerləşən 
mövqelərdən Gədəbəy rayonu ərazisindəki adsız 
yüksəkliklərdə yerləşən mövqelərimiz atəşə tutulub.

Tərtər rayonunun işğal altında olan Çiləbürt, 
Ağdam rayonunun Nəmirli, Şuraabad, Tağıbəyli, 

Şıxlar, Baş Qərvənd, Cəvahirli, Qaraqaşlı, Sa-
rıcalı, Novruzlu, Yusifcanlı, Mərzili, Xocavənd 
rayonunun Kuropatkino, Füzuli rayonunun Aşağı 
Veysəlli, Qobu Dilağarda, Qərvənd, Qaraxanbəyli, 
Qorqan, Kürdlər, Horadiz, Cəbrayıl rayonunun 
Nüzgar və Mehdili kəndləri yaxınlığında, həmçinin 
Goranboy, Tərtər, Ağdam, Xocavənd və Füzuli 
rayonları ərazisindəki adsız yüksəkliklərdə yerləşən 
mövqelərdən də ordumuzun mövqeləri atəşə tutulub.


